Мактана алмыйбыз әле

Безнең авыл хуҗалыгы башка төбәкләр белән чагыштырганда шактый алга киткән дисәк тә, кайбер төр азык-төлекне җитештерә белмибез. Әмма көндәшлеккә каршы тора алырлык продукция чыгарырга мөмкинлегебез бар. Бу хакта Министрлар Кабинетында узган Икътисадый совет утырышында әйтелде.
Республика халкын азык-төлек белән тиешенчә тәэмин итәр өчен шактый тырышырга кирәк. Бүген республикада бер меңләп предприятие төрле продукция җитештерә. Әмма аларның барысы да тулы куәткә эшли дип әйтеп булмый. Сыйфат һәм бәя буенча көндәш булырлык предприятиеләр аз. 
Терлек һәм кош ите җитештерү буенча Россиядә дүртенче урында торсак та, ит эшкәртү аксый. Казылыкны читтән кертергә мәҗбүрбез. Дөрес, халык яратып өлгергән казылык ясау цехлары бар үзе. Тик бу тармакны үстерү өчен шактый көч түгәргә кирәк әле. 9 ай эчендә 1,4 мең тонна казылыкны читтән кайтартсак, 18 мең тонна чамасын башкаларга сатканбыз. Сөт саву буенча да ил күләмендә алдынгылар рәтендә. Ә булганны эшкәртеп, халык күңеленә хуш килә торган төрледән-төрле сөт ризыкларын гына тиешенчә җитештерә алмыйбыз. 
– Куертылган сөт ризыгы бездә җитештерелми диярлек, – ди киңәшмәне алып барган Президент Рөстәм Миңнеханов. – Республикадан көн саен чимал буларак 500-800 тонна сөт җибәрелә. Шул сөттән җитештерелгән продукция соңыннан үзебезгә кайта.
Җитештерү өчен барлык чималларыбыз булуга карамастан, сәүдә нокталарына чыгарылган макаронның 78 проценты читтән кертелә. 
– Җитештерүче предприятиеләрнең җиһазлары бүгенге көн кадагына җавап бирми, – ди Премьер-министр урынбасары – авыл хуҗалыгы һәм азык-төлек министры Марат Әхмәтов. – Сыйфат ягы канәгатьләндерми икән, сатып алучы аңа өстенлек бирми инде.
Яшелчә, җиләк-җимеш белән дә шул ук хәл – 90 процентка якыны читтән кертелә. Үзебездә үскән бу нигъмәтләр сәүдә киштәләрендә бик аз. Аларны консервлап кулланучыга җиткерә белмибез. Ә бит заманында республикада мондый эшкәртү цехлары гөрләп торган, халык җирле продукцияне кулланган. Дөрес, боз бераз кузгалды. Президент авыл хуҗалыгы тармагының әлеге өлкәсен күтәрергә теләк белдерүче эшкуар егетләрнең эшчәнлеген мактап телгә алды. Соңгы бер елда авылда яшәүчеләр бу өлкәгә икенче яктан карый башлады. Максатлары заман таләпләренә җавап бирерлек продукция җитештереп, зур сәүдә нокталарына чыгару. Рөстәм Миңнеханов кече һәм урта бизнеста эшләүчеләр өчен шартлар булдырырга кирәклегенә басым ясады. 
Сыйфатлы ризык җитештерик дисәк, хәл итәсе проблемалар шактый икән әле. Җитештерүдә артта калмас өчен чит илләрдән техника, җиһазларны да кайтартырга мәҗбүрбез. Үзебезнеке юк. Шул ук вакытта чебеш-бәбкә чыгару өчен йомыркаларны да кайтартабыз. Шикәр чөгендере, көнбагыш орлыкларын да океан артыннан китерәләр... 
Киңәшмәдә продукцияне сәүдә нокталарына чыгару турында да шактый сүз булды. Җитештергән ризыгыңны бернинди каршылыксыз кибет киштәсенә чыгарып булмый. Моның өчен сәүдә челтәренә күпмедер өлеш кертергә кирәк. 
[bookmark: _GoBack]– Ипи, сөт ризыкларын халык көн дә ала, – ди Рөстәм Миңнеханов. – Алты ай бозылмый торган сөт нинди сөт инде ул? Кибеттә табигый, сыйфатлы сөт сатылырга тиеш. Сәүдә үзәкләре белән янәшә яңа кибетләр ачып, көндәшлек барлыкка китерергә кирәк.

